
Uunga siunnersuut Inissianik attartorneq pillugu Inatsisartut inatsisaat 

Ineqarnermut, Attaveqaasersuutinut Isorliunerusunut Upalungaarsimanermullu 

Naalakkersuisumit saqqummiunneqartoq 

 

pillugu 

 

Sanaartornermut Ataatsimiititaliap 

 

siunnersuutip nutaamik aappassaaneerneqarneranut 

 

ILASSUTITUT ISUMALIUTISSIISSUTAA 

 

 

Ataatsimiititaliap suliarinninnermini inuttarai: 

Inatsisartunut ilaasortaq Justus Hansen, siulittaasoq 

Inatsisartunut ilaasortaq Gerth Mikaelsen, siulittaasup tullia 

Inatsisartunut ilaasortaq Hans-Erik Enoksen 

Inatsisartunut ilaasortaq Ane Hansen 

Inatsisartunut ilaasortaq Bentiaraq Ottosen 

 

Ataatsimiititaliamut innersuusseqqinneq 

Siunnersuutip Inatsisartunit aappassaaneerneqarnerani suliarinninneq unitsinneqarpoq 

siunnersuutillu ataatsimiititaliamit nutaamik suliarineqarnissaa siunertaralugu siunnersuut 

Sanaartornermut Ataatsimiititaliamut innersuuteqqinneqarluni. 

Tamanna tunngavigalugu ataatsimiititaliap siunnersuummik suliarinninnini nangippaa, 

tamatumani Naalakkersuisut tamatuma kingorna allannguutissatut siunnersuut saqqummiussaat 

immikkut sammineqarluni. 

Siusinnerusukkut isumaliutissiissutini ataatsimiititaliap aamma innersuussutigaa. 

Naalakkersuisut allannguutissatut siunnersuutaasa aappaat 

Naalakkersuisoq inatsisissatut siunnersuummut allannguutissatut siunnersuutertik nr. 2 ulloq 

28. oktober 2026-mi saqqummiuppaat. 

Allannguutissatut siunnersuutip nassatarisaanik inatsisissatut siunnersuummi § 20-mi imm. 8 

nutaaq ilanngunneqarpoq, taanna malillugu Naalakkersuisut imaluunniit kommunalbestyrelsi 

illuutip inissialluunniit niuernermi nalinga uppernarsarneqartoq aningaasaliissutinit 

iluanaarutissanik naatsorsuinerminni tunngavissatut atorsinnaavaat,  niuernermi nalinga § 20, 

imm. 1-6 malillugit naatsorsuinermi tunngaviussussamit appasinneruppat. 

Taamaalillunilu periarfissaq 2026-mi aningaasanut inatsimmut oqaasertaliussani maannamut 

allassimasoq allannguutissatut siunnersuutikkut ingerlateqqinneqarpoq. Aalajangersagaq 

najukkani illuutit nalingisa assigiinngissuteqarnerisa isiginiarneqarnissaannut periarfissiivoq, 

tamatumanili niuernermi naliusup taannaluunniit tunngavigalugu aningaasaliissutinit 

iluanaarutinik qaffaanissamut periarfissap atorneqarnissaannut pisussaaffiliinani. 

 

Naalakkersuisut ineqarnermut tapiissutit pillugit paasissutissiinerat 

Ineqarnermut tapiissutit qaffakkallarneqarnerat aammalu aaqqissuussinerup sulissutiginerata 

nanginneqarnissaani tunngavissat pillugit isummernissamut tunngavissiaq 29. september 2026-

meersoq (ilassutitut isumaliutissiissummut matumunnga ilanngussatut ilanngunneqartoq) 

Naalakkersuisunit nassiunneqartoq ataatsimiititaliap suliarinninnermi ilaatut atorpaa. 

Isummernissamut tunngavissiami allassimavoq ineqarnermut akiliutinik pilersaarutaasumik 

naleqqussaanissap kingunerisassai pakkersimaarniarlugit ineqarnermut tapiissutit 

amerlanerpaaffissaasa 2027-mi aamma 2028-milu 10 pct.-imik qaffanneqarnissaat 

siunniunneqartoq. Aningaasartuutaanerusussat ukiumoortumik 9,2 mio. kr.-it missaannut 

tagginneqarput aammalu ukiumoortumik 10 mio. kr.-it Illuut A/S-imit akilersuutit aqqutigalugit 

Nunatta Karsianit aningaasalersorneqartut sinaakkutitut immikkoortitsisoqartarnissaat 

siunnersuutigineqarluni. 

Kiisalu tamatuma kingorna ineqarnermut tapiissutinik tapiissuteqartarnermillu 

aaqqissuussinernik allanik suliaqarnissaq, 2028-p ingerlanerani naammassineqartussatut 

naatsorsuutigineqartoq, isummernissamut tunngavissiami nassuiaatigineqarpoq. Suliaqarnissaq 

pisortat ineqarnermut tapiissutigisartagaannik tamatumalu aningaasaqarnikkut 

agguaassisarnikkullu kingunerisartagaannik siunissamut ungasinnerusumut isigalugu 

naliliinissamut tunngavissatut atorneqassaaq. 

Taamatuttaaq ineqarnermut tapiissutit amerlanerpaaffissaasa utaqqiisaasumik 

qaffanneqarnerata nalunaarutip atuuttup allanngortinneqarneratigut 

piviusunngortinneqarnissaa naatsorsuutigineqartoq isummernissamut tunngavissiami 

allassimavoq. 

Ataatsimiititaliap siunnersuummut oqaaseqaatai   

Nunatsinni illoqarfinni najugaqarfinnilu assigiinngitsuni inissianik niuerfiit 

assigiinnginnerujussuata atuuttup aningaasaliissutinit iluanaarutit pillugit malittarisassani 

isiginiarneqarnissaa periarfissiissutigineqarmat ataatsimiititaliamit pingaaruteqartutut 

isigineqarpoq.  

Naatsorsuinermi assigiiaartumik tunngaveqarnermi imaanngilaq aningaasaqarnikkut pissusiviit 

ineqarnermut immikkoortortani ataasiakkaani atuuttut ersersinneqartut. 

Tamatuma peqatigisaanik naatsorsuinermi nalinginnaasumik tunngavigineqartartunik 

saneqqutsinissamut periarfissiisoqassappat tamatuma ersarissumik tunngavilersugaasumillu 

atorneqarnissaa tunngavissaasariaqarmat ataatsimiititaliamit oqaatigineqassaaq. Illuutit 

imminnut sanillersuunneqarsinnaasut tunngavissat imminnut sanillersuunneqarsinnaasut 

malillugit suliarineqartarnissaat aammalu niuernermi naliusunik naliliinerit najukkani 

pissutsinik eqqortumik takutitsisuunissaat ataatsimiititaliap isumaa malillugu 

pingaaruteqarpoq. 

Kiisalu aningaasaliissutinit iluanaarutit annertussusiisa ineqarnermullu immikkoortortat 

siunissaq ungasinnerusoq isigalugu aningaasaqarnerisa akornanni ataqatigiinneq 

eqqumaffigineqartariaqartoq ataatsimiititaliaq isumaqarpoq. Taamaalillunilu ineqarnermut 

akiliummik naammaginartumik aalajangersaaneq pisortat inissiaataasa attanneqarsinnaasumik 

tunngaveqarnissaasa qulakkeerneqarnissaanik pisariaqartitsinermut atatillugu 

isigineqartariaqarpoq. 

Taamatuttaaq ineqarnermut suliassaqarfimmi allannguutissatut pilersaarutigineqartut taakku 

attartortut aningaasaqarnikkut atugaannut tamarmiusumut sunniutigisinnaasaannut atatillugit 

nalilerneqartariaqartut ataatsimiititaliamit oqaatigineqartariaqarpoq. Ineqarnermut tapiissutinik 

naleqqussaagallarneq kingunerisassat ilaannut pakkersimaarutaasinnaavoq, tamannali 

ineqarnermut aningaasartuutit qaffakkiartortut aammalu inoqutigiit akiliisinnaassusiata 

akornanni pissutsinut ataavartumik immini aaqqiissutaasinnaanani. Taamaattumillu 

ineqarnermut tapiissutinut tunngatillugu sulinerup nanginneqarnera ineqarnermik 

aaqqissuusseqqinnerup tamarmiusup ilaatut pingaarutilittut ilaatinneqartariaqarpoq, 

tamatumani inissiat aningaasaqarnikkut attanneqarsinnaanissaat innuttaasut 

akilersinnaasaminnik ineqarsinnaanerannut oqimaaqatigiissarneqartariaqarluni. 

Ataatsimiititaliap inassuteqaatai 

• Ataatsimiititaliami amerlanerussuteqartut Demokraatineersut, Inuit Ataqatigiinneersut 

Atassummeersullu siunnersuut Naalakkersuisunit saqqummiunneqartoq marlunnik 

allannguutissatut siunnersuutitalik akuerineqassasoq inassutigaat. 

• Naleraq ikinnerussuteqartutut oqaaseqaammik imaattumik saqqummiussiumavoq: 

 

Naleqqami isumaqarpugut inissianik attartorneq pillugu inatsit nutaaq inissiaqarfiit 

aningaasaqarnerannut attartortullu akiliisinnaassusiannut ataatsikkut 

naleqqussagaasariaqartoq. Innuttaasut toqqissisimanartumik najugaqarlutillu 

ineqarnerminnut akissaqartariaqarput. 

Taamaattumik siullermeerinninnermi isornartorsiuinerput aalajangiusimavarput. 

Inatsisissatut siunnersuummut Naalakkersuisullu allannguutissatut siunnersuutaannut 

nr. 2-mut, ulloq 28. oktober 2026-meersumut, ima oqaaseqaateqarpugut. 

 

Iserternermi akiliutissat akilerneqarsinnaasariaqarput 

Iserternermi qularnaveeqqusiussaq qaammatini tallimani ineqarnermut akiliutit 

nalinganut angissusilik kiisalu qaammammut ataatsimut ineqarnermut akiliutip siumut 

akilerneqarnissaa piumasaqaatigineqarput. Taamaalilluni iserternermi akiliutissat 

qaammatini arfinilinni ineqarnermut akiliutit nalingat angusinnaavaat. 

 

Inuusuttunut, kisimiillutik pilersuisunut, soraarnerussutisialinnut ilaqutariinnullu 

nalinginnaasunik imaluunniit annikitsunik isertitalinnut tamanna 

aningaasartuuterujussuuvoq. Qaammatikkaartumik ineqarnermut akiliummut 

akissaqartaraluarluni, iserternermi akiliutissat inissamik pissarsinissamut 

aporfiusinnaapput. 

Taamaattumik Naalakkersuisut malittarisassanik misissueqqinnissaat kissaatigaarput, 

innuttaasut amerlanerusut inissamut iserternissamut akissaqarsinnaaqqullugit. 

 

Ineqarnermut akiliut naapertuuttuusariaqarpoq najukkamilu pissutsinut 

naleqqussagaasariaqarluni 

Isumaqarpugut aningaasaliissutit iluanaarutissaannik naatsorsuinermut malittarisassat 

ersarissuusariaqartut. Attartortitsisut aningaasaqarnerat attartortullu akiliisinnaassusiat 

oqimaaqatigiissinneqartariaqarput. Pisortat namminersortullu inissiaataannut 

attartortittakkanut malittarisassat assigiinngissutaat aamma sukumiinerusumik 

nalilersorneqartariaqarput. 

 

Allannguutissatut siunnersuut nr. 2 naapertorlugu inissiap niuerutigineqarnermini 

nalinga uppernarsarneqartoq aningaasaliissutit iluanaarutissaannik naatsorsuinermi 

tunngavigineqarsinnaavoq, nalinginnaasumik naatsorsuinermi tunngavigineqartumit 

appasinneruppat. Tamanna naleqquttuusinnaavoq, inissiat nalingi illoqarfinni 

nunaqarfinnilu assigiinngissuteqaqimmata. 

 

Periarfissarli taanna malittarisassanik erseqqissunik ilaqartariaqarpoq, najukkani 

pissutsit naatsorsuinermi sillimaffigineqarnissaat qulakkeerneqassammat. Nuummi 

inissianik niuerneq illoqarfinni mikinerusuni nunaqarfinnilu pissutsinut 

toqqaannartumik assersuunneqarsinnaanngilaq. Assigiinngissutsit taakku 

naatsorsuinermi ilanngunneqartariaqarput. 

 

 

 



 

06.11.2026 UKA2026/242 

 

5 

____________ 

UKA2026/242 

J.nr.: 01.37.01.03-00207 

J.nr.: 01.25.01/2026EM-LABU-00242 

 

Ineqarnermut akiliutit qaffanneqarpata tapersiissutit piareersimasariaqarput 

Naalakkersuisut siunnersuutigaat 2027-mi 2028-milu ineqarnermut tapiissutit 

amerlanerpaaffissaat 10 procentimik qaffanneqassasoq. Tamanna attartortut ilaannut 

iluaqutaasinnaavoq, innuttaasulli aamma 2028-p kingorna atuuttussanik 

aaqqiissutissanik pisariaqartitsipput. 

 

Ineqarnermut akiliutit allannguutissaat 2027-mit atuutilertussaasut, ineqarnermut 

tapiissutit tapersiissutillu allat pillugit suliaq aatsaat 2028-p ingerlanerani 

naammassineqassasoq naatsorsuutigineqarpoq. Tamanna ajornartorsiutitut isigaarput. 

Naalakkersuisut erseqqissartariaqarpaat ineqarnermut akiliutit qaffannerat 

ilaqutariinnut qanoq sunniuteqassanersoq, ilaqutariillu akiliutissanut qanoq 

akissaqartinneqassanersut. Tamanna aamma ineqarnermut annikitsunik 

tapiissutisisartunut tapiissutisisanngitsunullu tunngavoq. Ineqarnermut akiliutit 

qaffanneqarneranni aaqqiissutissat piareersimasariaqarput. 

 

Attartortut sumut akiliuteqartarnertik takusinnaasariaqarpaat 

Ingerlatsinermut, aserfallatsaaliinermut iluarsartuussinermullu aningaasartuutit 

ineqarnermut akiliutip naatsorsorneqarneranut qanoq ilanngunneqartarnerat 

ersarittariaqarpoq. Attartortut aningaasat sumut atorneqarnersut, ineqarnermullu 

akiliutertik qanoq naatsorsorneqarsimanersoq takusinnaasariaqarpaat. 

 

Peqatigitillugu namminersortut inissianik attartortitsinerannut malittarisassat 

paasiuminarlutillu naapertuuttuusariaqarput. Attartortut illersorneqarnissaat 

qulakkeerneqassaaq, inissianillu attartortitsineq pisariaqanngitsumik allaffissornikkut 

piumasaqaatinik aningaasartuutinillu artukkerneqassanani. 

 

Amerlanerusut namminneq inigisaminnik piginnittunngornissamut 

periarfissaqartariaqarput 

Innuttaasut amerlanerusut namminneq inigisaminnik piginnittunngornissamut 

periarfissaqarnissaat kissaatigaarput. Taamaattumik Naalakkersuisut 

aaqqissuussinernik suliaqarnissaat kissaatigaarput, pisortat inissiaataanni 

tunineqarnissamut naleqquttuni attartortut inigisaminnik pisinissamut 

periarfissaqalersillugit. 

 

Inissiat attartortut akilersinnaasaannik akeqartinneqartariaqarput, pisinermilu 

atugassarititaasut attartortut aningaasaqarnerannut naleqqussagaasariaqarlutik. 

Ataatsimut naliliineq 

Naleqqami ineqarnermut politikkimik innuttaasunut angerlarsimaffimmik 

toqqissisimanartumik aningaasaqarnikkullu isumannaatsunik atugassaqartitsisumik 

kissaateqarpugut. 

 

Taamaattumik Naalakkersuisut qulakkeertariaqarpaat iserternermi akiliutissat 

akileruminarnerulernissaat, ineqarnermut akiliutit naapertuuttuunissaat 

naatsorsorneqarnerisalu paasiuminartuunissaat. Ineqarnermut tapersiissutit aamma 

ataavartumik aaqqiivigineqartariaqarput. Malittarisassani illoqarfinni nunaqarfinnilu 

pissutsit assigiinngitsut sillimaffigineqartariaqarput. 

 

Naalakkersuisut nassuiarsinnaasariaqarpaat innuttaasut nalinginnaasunik isertitallit 

qanoq ilillutik nunaminni najugaqaannarnissamut akissaqartinneqassanersut. 

 

Inissiaqarfiit ilaqutariillu aningaasaqarnerat ataatsikkut 

oqimaaqatigiissinneqartariaqarpoq. Inissiaqarfiit aningaasaqarnerat pitsanngoriarpat, 

ilaqutariilli ineqarnermut akiliutiminnik akiliinissaminnut 

ajornartorsiuteqarnerulerlutik, ajornartorsiut innuttaasunut nuuinnarneqarsimassaaq. 

Ataatsimiititaliap taama oqaaseqaateqarluni isumaliutissiissummilu allassimasutut paasinnil-

luni siunnersuut aappassaaniigassanngortippaa. 

